
28. oktober 2026 

Inatsisartut suleriaasianni § 37 imm. 1 naapertorlugu Naalakkersuisunut apeqquteqaat imaattoq 

matumuuna saqqummiuppara. 

Naalakkersuisunut apeqqutit: 

1. Kalaallit Nunaanni Danmarkimilu tjenestemanditut soraarnerussutisiat 
oqaluttuarisaanikkut teknikkikkullu assigiinngissutaat pillugit allakkiaq 
isumaqatigiissutigineqartoq, 2026-mi aasaanerani sulinngiffeqarnerit sioqqullugit 
naammassineqartussatut naatsorsuutigineqarsimasoq, naammassineqareerpa? 
Taamaappat Naalakkersuisut allakkiaq Inatsisartunut nassiuteqquneqarput. 

2. Allakkiami aaqqiissutissatut periarfissat suut saqqummiunneqarpat, aammalu Kalaallit 
Nunaanni Danmarkimilu tjenestemanditut soraarnerussisiallit naligiimmik pineqarnissaat 
qulakkeerniarlugu Naalakkersuisut tamatuma kingorna sunik aalajangersimasunik 
suliniuteqarsimappat? 

3. Kalaallit Nunaanni tjenestemanditut soraarnerussutisiallit qassit Danmarkimi inatsimmi 
nr. 304-mi, 24. februaari 2026-meersumi, ilaatinneqanngillat, aammalu taakkua 
Danmarkimi tjenestemanditut soraarnerussutisialinnut assingusunik 
soraarnerussutisiaqalernissaat aningaasaqarnikkut qanoq akeqassava? 

4. Tjenestemanditut soraarnerussutisiat kingumoortumik iluarsiiffigineqarnissaannut 
periarfissat suuppat, ilanngullugit 2020-miit soraarnerussutisiat 
qaffanneqartussaagaluarlutik qaffanneqarsimanngitsut? 

5. Danmarkimi inatsisip akuersissutigineqarnerata kingorna Kalaallit Nunaanni 
tjenestemanditut soraarnerussutisiallit siusinnerusukkut soraarnerussutisiaqalersimasut 
naligiimmik pineqarnissaat pillugu Naalakkersuisut Danmarkimi naalakkersuisunik 
oqaloqateqarsimappat?  

a. Taamaappat oqaloqatigiinnerit qanoq inerneqarpat, aammalu Naalakkersuisut qaqugu 
politikkikkut aaqqiissutissamik saqqummiussisinnaanissartik naatsorsuutigaat? 

b. Nuummiit Københavnimut angalanerup nunatta iluani angalanermiit ilaatigut 
akikinnerusarnera, nunatsinni innuttaasut eqqarsaatigalugit Naalakkersuisut 
naapertuilluarnertut isigivaat?  

6. Naalakkersuisut allamik paasissutissaateqarpat? 

(Inatsisartunut ilaasortaq Erik Jensen, Siumut) 

Tunngavilersuut: 

Inatsisartut 2024-mi ukiakkut ataatsimiinnerminni UKA2024/57 suliarivaat, Kalaallit Nunaanni 

Danmarkimilu tjenestemanditut soraarnerussutisiat assigiinngissutaasa 

naligiissaarneqarsinnaanissaat pillugu periarfissat eqqartorneqarlutik. 

Siusinnerusukkut oqaatigineqareerpoq assigiinngissutit ilaatigut soraarnerussutisianut tapit 

amigaataanerannik, soraarnerussutisianut naatsorsuinermi akissarsiat qaffasissusaannik 



 
 

 2 

assigiinngitsunik tunngaveqartarnermik kiisalu soraarnerussutisiat assigiinngitsumik 

iluarsiiffigineqartarnerannik pissuteqartut. 

 

Danmarkimi 2026-mi februaarimi inatsisip allanngortinneqarneratigut naalagaaffimmi 

tjenestemanditut suli atorfeqartunut atugassarititaasut nutaat pilersinneqarput, kisiannili 

tjenestemanditut soraarnerussutisiaqalereersimasut naligiimmik pineqarnissaat ajoraluartumik suli 

aaqqiivigineqanngillat. 

Naalakkersuisuuninni naalagaaffeqatigiinnerup iluani tjenestemanditut soraarnerussutisiallit 

naligiimmik pineqarnissaat anguniarlugu ilungersorluta suliaqarpugut. Taamaattumik suliaq 

tamanna pimoorullugu ingerlanneqarnissaa pingaaruteqarpoq, aammalu Kalaallit Nunaanni 

pisortani ukiorpassuarni sulisimasut soraarnerussutisiaqarnermikkut ajornerusumik 

inissisimalinnginnissaat qulakkeerneqartariaqarpoq. 

Danmarkimi inatsit nr. 304, 24. februaari 2026-meersoq akuersissutigineqarmat, naalagaaffimmi 

tjenestemandit atorfinitsitaanerminni aammalu soraarnerussutisiaqarnerminni atugassarititaasa 

naligiinnerulernissaat anguniarlugu alloriartoqarpoq. Taamaakkaluartoq Kalaallit Nunaanni 

tjenestemanditut soraarnerussutisiallit siusinnerusukkut soraarnerussutisiaqalersimasut 

naligiimmik pineqarnissaat suli aaqqiivigineqarsimanngilaq. 

Kalaallit Nunaanni tjenestemanditut soraarnerussutisialinnit saaffigineqarsimavunga, taakkualu 

suliniutit maannamut qanoq inerneqarnerannik aammalu soraarnerussutisiaqarnermikkut 

pisinnaatitaaffimminnik erseqqissumik paasitinneqarnissartik kissaatigaat. Peqatigisaanik 

soraarnerussutisiat kingumoortumik iluarsiiffigineqarsinnaanerat misissorneqassasoq kissaatigaat. 

Tamanna tunngavigalugu suliap qanoq ingerlanera, Naalakkersuisut maannamut sunik 

iliuuseqarsimanersut, aammalu soraarnerussutisiallit pineqartut qaqugu aaqqiissutissamik 

erseqqissumik naatsorsuutiginnissinnaanersut paasisaqarfigerusuppakka. 

Apeqqutigineqartut ullut suliffiusut qulit iluanni akeqquneqarput. 


